
 
“Mediada Azərbaycan ədəbi dilinin normalarının düzgün tətbiqi” mövzusunda 

keçirilmiş konfransa dair xülasə 
 

Azərbaycan dilinin saflığının qorunması milli kimliyimizin, mədəniyyətimizin və tarixi 
yaddaşımızın əsas dayaqlarından biridir. Ana dilimiz milli ruhumuzu yaşadan, bizi bir millət kimi 
birləşdirən ən böyük dəyərdir. Prezident İlham Əliyevin AMEA-nın 80 illik yubileyində 
jurnalistləri dil məsələsində xüsusi məsuliyyət daşıyan peşə sahibləri kimi qeyd etməsi 
medianın qarşısında daha böyük öhdəliklər qoyur. Bu çağırış media nümayəndələrindən dili 
yalnız ünsiyyət vasitəsi kimi deyil, milli kimliyin qoruyucusu kimi yaşatmağı tələb edir. Buna 
görə də media qurumlarında dilin düzgün, səlis və ədəbi normalara uyğun tətbiqi vacib 
məsələlərdəndir.  

1. Efir və media dilində normativ qaydalara riayət 

• Ana dilinin saflığının qorunması media üçün prioritet olmalı, ədəbi dilin milli ruhun 
daşıyıcısı olduğu unudulmamalıdır 

• Heca vurğusu, fonetika, orfoqrafiya və orfoepiya qaydaları dərindən mənimsənilməli, 
səsləndirilən və ya yayımlanan hər materialda bu normalar qorunmalıdır 

• Oxunan mətn əvvəlcə tam şəkildə anlaşılmalı, vurğu, tələffüz və intonasiya 
peşəkarlıqla qurulmalıdır 

• Nitq texnikası — nəfəs, səs, tələffüz və təfəkkür harmoniyası — aparıcının peşəkarlıq 
səviyyəsinin əsas göstəricisidir və üzərində davamlı işlənməlidir 

• Efir yalnız informasiya ötürməməli, həm də dil zövqü formalaşdırmalıdır 

2. Dilin zənginliyinin və bütövlüyünün qorunması 

• Media işçiləri mütaliəni artırmalı, söz ehtiyatı və dünyagörüşü üzərində davamlı 
çalışmalıdırlar. Nitq və yazıda kasad söz ehtiyatı birbaşa dil qüsurlarına səbəb olur 

• Yeni söz və terminlər dilin daxili qaydalarına uyğun işlədilməli, zəruri hallarda 
mütəxəssislər uyğun qarşılıqlar hazırlamalıdır 

• Regional danışıq xüsusiyyətləri nəzərə alınsa da, dialektizm sözlərin efirdə yersiz 
istifadəsinə yol verilməməlidir 

• Yad ifadələr və bayağı dil elementləri normaya çevrilməməli, sosial şəbəkə və 
populyar mədəniyyətin mənfi təsirləri neytrallaşdırılmalıdır 

3. Üslub, məna və məntiq bütövlüyünün qorunması 

• Üslub səhvlərinin normaya çevrilməsinin qarşısı alınmalıdır. “Ölmək”, “həlak olmaq”, 
“vəfat etmək”, “əsir–girov” kimi sözlərin yanlış işlədilməsi anlamı təhrif edir və 
peşəkarlığı zəiflədir 

• Məntiqi yanlışlıqlar yolverilməzdir və redaksiya məsuliyyəti tələb edir 
• Operativliklə dil keyfiyyəti arasında balans olmalıdır: sürət əsas məqsəd olsa da, 

elementar orfoqrafik və məntiqi ardıcıllıq qaydaları qorunmalıdır 

4. Rəqəmsal mühitdə ədəbi dilin qorunması 

• “Rəqəmsal efir dili” anlayışı formalaşdırılmalı, podkast və sosial platformalarda da 
ədəbi dil normaları tətbiq edilməlidir 

• Axtarış sistemlərinin tələblərinə görə yaranan məcburi söz təkrarları üslub bütövlüyünü 
pozmamalı, mətnin sadəliyi və aydınlığı qorunmalıdır 



• Google Translate və digər alətlərdə Azərbaycan dilinin keyfiyyətinin qorunması təmin 
edilməli, tərcümə və tələffüz səhvləri aradan qaldırılmalıdır 

• Azərbaycan dili üçün süni intellekt əsaslı imla, üslub və terminologiya yoxlayıcı sistem 
yaradılmalı və mediada tətbiqi genişləndirilməlidir 

5. Redaksiyalarda dil məsuliyyətinin institusional təminatı 

• Televiziya və radio kanallarında mütləq şəkildə dil mütəxəssisləri və dil redaktorları 
çalışmalıdır. Bu, senzura deyil, keyfiyyət təminatıdır 

• Hər media orqanında dil siyasəti sənədi, daxili redaktə standartları və terminoloji 
qaydalar hazırlanmalıdır 

• Redaktorlar dil səhvlərinə görə məsuliyyət daşımalı, jurnalistlər dilə peşəkar və həssas 
münasibətə alışdırılmalıdırlar 

6. Təlim, ixtisasartırma və nəsillərarası bilik ötürülməsi 

• Jurnalistika ixtisası üzrə ali təhsil proqramlarına “Azərbaycan dili” fənni yenidən daxil 
edilməlidir, çünki mövcud “işgüzar və akademik kommunikasiya” fənni jurnalistlərə 
peşəyönümlü dil bacarığı vermir 

• Gənc jurnalistlər təcrübəli redaktorların ustad dərslərinə, praktik məşğələlərinə cəlb 
olunmalıdır. Bu proses formal yox, davamlı inkişaf modeli kimi qurulmalıdır 

• Media qurumları üçün mütəmadi olaraq ədəbi dil, üslub, terminologiya və nitq 
mədəniyyəti üzrə təlimlər təşkil edilməlidir 

• “Dövrün mediasında dil və üslub problemləri” adlı seminarlar, diskussiyalar və 
konfranslar keçirilməli, alimlərlə jurnalistlər arasında əməkdaşlıq gücləndirilməlidir 

7. Dil monitorinqi və elmi-tədris bazasının gücləndirilməsi 

• Mətbuat Şurasının nəzdində media və akademik qurumların nümayəndələrindən ibarət 
Monitorinq qrupu yaradılmalı, çap, onlayn və audiovizual media subyektlərinin dil 
normalarına riayət etməsinə dair aylıq və rüblük monitorinqlər həyata keçirilməlidir 

• Copy-paste-lə bağlı qabaqlayıcı mexanizmlər tətbiq edilməlidir 
• Azərbaycan dili normalarının (orfoqrafiya lüğəti) elektron bazası yaradılmalı və həmin 

bazanın maneəsiz əlçatanlığı təmin edilməli, media üçün əsas istinad mənbəyinə 
çevrilməlidir 

• Onlayn orfoepik lüğətlər, üslub bələdçiləri və dil standartları hazırlanmalı, media 
əməkdaşları üçün sürətli və əlçatan şəkildə təqdim edilməlidir. 

